
Lýðháskólinn á Flateyri fagnar fyrirhugaðri lagasetningu og þeirri stefnu í málefnum lýðháskóla sem þar er mörkuð í samræmi við þingsályktun frá 2. Júní 2016 og stefnu ríkisstjórnarinnar frá árinu 2017. Vísað er til samskipta Lýðháskólans á Flateyri og LungA skólans á Seyðisfirði, sem og draga að frumvarpi til laga um lýðháskóla sem skólarnir stóðu sameiginlega að og sendu mennta- og menningarmálaráðuneytinu hinn XX 2018.
Gerðar eru eftirfarandi athugasemdir við D. lið áforma um inntak væntanlegs frumvarps um lýðskóla:
1. Tekið er undir efnisatriði í tl. 2, 3, 5, 7, 9 (utan stafliða d og g),10 og 11.
Gerðar eru eftirfarandi athugasemdir til tl. 1, 4, 6, 8, 9d og 9g:
2. Lagt er til að orðið lýðháskóli skuli nota um starfsemi skóla sem þessara. Er slíkt í samræmi við íslenska málhefð, sem og samsvarandi orðanotkun bæði i Danmörku, Noregi og Svíþjóð, öfugt við orðið lýðskóli. Ekki verður séð að hið samsetta orð lýðháskóli valdi ruglingi við orðið háskóli eins og það er skilgreint í 2. gr. laga nr. 63/2006 um háskóla, enda merking orðanna mismundandi og skýr, bæði í huga fólks og lagalegum skilningi laga um háskóla, sbr. lögskýringargögn með frumvarpi því sem síðar varð að lögum nr. 63/2006.
3. Varðandi tl. 4, og 9 tl , staflið d; þá vantar skilgreiningu á hugtakinu „nám almenns eðlis“ og mælt er gegn því að skilyrt sé að amk eitt námskeið sé heildstætt og standi yfir í 10-12 vikur. Bent er á að Lýðháskólinn á Flateyri kennir öll sín námskeið í módúlum, þar sem hver áfangi er kenndur alla daga vikunnar, að jafnaði í tvær vikur með heildstæðum hætti. Góð reynsla er af þessu fyrirkomulagi. Þar fyrir utan er það skoðun okkar að lýðháskólar ættu að hafa frelsi umfram flesta aðra skóla, til að reyna nýjar kennsluaðferðir og sköpun í skólastarfi. Allar almennar og hefðbundnar takmarkanir á kennslufyrirkomulagi skerða slíkt frelsi, draga úr sjálfstæði og vægi slíkra skóla sem óhefðbundins vakosts við hið hefðbundna skólakerfi og eru þannig í andstöðu við markmið lagasetningarinnar.
4. Varðandi tl. 6 er með sama hætti lagt til að skólunum verði látið eftir að ákveða á hvaða tungumáli kennsla fer fram. Í Lýðháskólanum á Flateyri ræðst það af þjóðerni kennara hverju sinni, en í LungA fer stór hluti kennslu fram á ensku enda margir nemenda alþjóðlegir. Með viðamiklum Evrópuáætlunum eins og ERASMUS+ er hvatt til alþjóðlegra nemendaskipta og myndi ofangreint ákvæði vinna gegn slíku og takmarka möguleika skólanna á alþjóðlegu samstarfi.
5. Varðandi tl. 8 þá er heimavist almenn skylda í norrænum lýðháskólum. Ekki er gerð athugasemd við orðalag töluliðarins, en bent á að „skólasvæði“ þurfi að ná til fleiri húsa en heimavistar eða skólahúss þannig að nýta megi laust húsnæði á þeim stöðum þar sem lýðháskóli starfar fyrir nemendur, óháð því hvar í viðkomandi byggð slíkt húsnæði er.
6. Varðandi tl. 9, staflið g, þá er bent á að orðið „hæfi“ er hér ekki skilgreint sem slíkt, þ.e.a.s. hvað slíkt felur í sér varðandi kennara. Að sjálfsögðu er það markmið skólans að allir kennarar séu hæfir, en í samræmi við lög og reglur varðandi lýðháskóla á norðurlöndum er þar um almennt hæfi að ræða, en ekki sérstakt hæfi, t.d. hvað varðar kennsluréttindi. Við Lýðháskólann starfa þannig margir listamenn og hönnuðir sem eru framarlega á landsvísu á sínu sviði, en þar starfa líka bændur og sjómenn sem miðla viðfangsefnum sínum og störfum til nemenda. Allt er þetta hæft fólk á sínu sviði og flytur mikilvæga þekkingu og reynslu til nemenda. Tryggja þarf að skólarnir geti sótt sér slíka kennslukrafta innan ramma fyrirhugaðra laga og er slíkt sem áður segir í samræmi við löggjöf um lýðháskóla á hinum Norðurlöndunum.

